
Astelehena, 2008ko apirilaren 7a.  Miguel Sanz Sesma presidentea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

FAMILIA, GAZTERIA, KIROL ETA GIZARTE GAIETAKO DEPARTAMENTUA 

13,5 milioi €-ko gastua baimendu du Gobernuak, Garapenerako Lankidetzako proiektuetarako diru laguntzen hiru deialdi egiteko 

Nazioarteko lankidetza, garapenerako hezkuntza eta lankidetza teknikoko programetarako laguntzak izanen dira

Astelehena, 2008ko apirilaren 7a. Nafarroako Gobernuak hiru erabaki hartu ditu, eta hartara, 13,5 milioi €-ko gastua baimendu du, Garapenerako Lankidetzako proiektuak finantzatzeko diru laguntzen hiru deialdi egiteko. Hainbat urtetan egiteko gastua da, eta ondorioz, beharrezkoa da Gobernuak baimena ematea. Zehazki, 11,6 milioi € nazioarteko garapenerako lankidetzako programetarako izanen dira; milioi 1 €, berriz, garapenerako hezkuntzako proiektuetarako; eta amaitzeko, 907.132 €, lankidetza teknikoko proiektuetarako.

Garapenerako Lankidetzari buruzko 5/2001 Foru Legean adierazita dagoenez, Nafarroak beste herrialde batzuekin lankidetzan aritzeko erantzukizuna hartzen du bere gain. Lankidetza horren helburuak dira herrialdeen garapen integrala bultzatzea, bertako biztanleen bizi-baldintzak hobetzen laguntzea, txirotasun egoerak samurtu eta zuzentzea, eta giza garapen solidario eta egonkorrari bidea ematea, askatasun handiagoarekin, eta garapen ekonomikoaren emaitzak zuzenago banatuz. Aipaturiko lankidetzari jarraiki, Nazio Batuen Erakundeak 2000n hitzartu zituen Garapenerako Milurteko Helburuen lorpenean parte hartu behar du Nafarroako Gobernuak, modu solidarioan. Gainera, Garapenerako I. Plan Zuzentzaileko printzipioen eta helburuen gunean dagoen lankidetza da. Gogoan izan behar dugu aipaturiko Planeko modalitate eta bitartekoen artean daudela Garapenerako Lankidetzako urte anitzeko programak, eta Nafarroako nazioarteko lankidetzak eraginkortasun eta eragin handiagoa izatea dutela helburu. 

Nazioarteko Garapenerako Lankidetzako programen deialdia


Gobernuak 11,6 milioi €-ko gastua onartu du Nazioarteko Garapenerako Lankidetzako programetarako. 4,1 milioi € 2008ko ekitaldirako izanen dira; 4 milioi €, berriz, 2009rako, eta amaitzeko, 3,5 milioi €, 2010erako. 


Deialdi horren bidez urte anitzeko programak finantzatuko dituzte, Nafarroako Garapenerako Gobernuz Kanpoko Erakundeekin (GGKE) batera. Programa horien helburua izanen da, hain zuzen, garatzen ari diren herrialdetan beharrean daudenen oinarrizko beharrizanak zuzenean asetzea. Programa horiek Nafarroako toki erakundeek proposatuko dituzte, eta kasuan kasuko herrialde haietan dituzten solaskideekin lankidetzan burutuko dituzte. Azken batean, txirotasunaren aurka borrokatzea eta herritarren bizi-kalitatea eta dagokien herrialdean bertan garatzeko ahalmena hobetzea izanen dituzte helburu. 


Eremu geografikoari dagokionez, Plan Zuzentzailean deskribatuta dauden herrialdeetan eginen dituzte programok. Honako herrialde hauetan, hain justu: Bolivia, Kolonbia, Ekuador, El Salvador, Guatemala, Nikaragua, Peru, Aljeria, Maroko, Kongoko Errepublika Demokratikoa, Tanzania, Etiopia, Kenya, Mali, Mozambike, Nigeria, Uganda, Palestina eta Saharan.

Garapenerako hezkuntzako proiektuetarako deialdia


Deialdi horretarako 1 milioi €-ko gastua baimendu du Gobernuak, honela banatuta: 500.000 € 2008ko ekitaldiaren kontura, eta 500.000 € 2009ko ekitaldiaren kontura.


Garapenerako I. Plan Zuzentzailearen arabera, lankidetzaren kalitatea hobetu nahi dute, eta horretarako, esku-hartzeko modalitateak eta bitartekoak aniztea aurreikusten dute. Zehazki, gizartea sentikortzeko ekintzak eta garapenerako hezkuntzako ekintzak bereiztea aurreikusten dute; izan ere, garapenerako hezkuntzako ekintzek ikasturtearen araberako urte anitzeko programazioa behar dute (besteak beste). 


Hartara, deialdi horren bidez, garatzen ari diren herrialdeetako arazoak hobeto ulertzeko, haien aldeko jarrera sortzeko, eta elkartasun eta elkarlan aktiboa bultzatzeko hezkuntza prozesuak sustatuko dituzten proiektuak finantzatuko dituzte, GGKEekin batera. Nafarroako erakundeek proposatutako proiektuak izanen dira, eta hezkuntza formalaren edo ez-formalaren esparruetan burutu ahal izanen dira. Laguntzetatik kanpo geldituko dira, espresuki, hezkuntza hutsarekin lotuta dauden ekintzak (ikastaroak, mintegiak edo antzekoak), eta gizartea arlo horretan sentikortzeko ekintzak (erakusketak, kanpainak edo antzekoak), baldin eta garapenerako hezkuntzako proiektu global baten baitan ez badaude.

Lankidetza teknikoko proiektuetarako deialdia


Deialdi horretarako 907.132 €-ko gastua baimendu du Gobernuak, honela banatuta: 457.132 € 2008ko ekitaldiaren kontura, eta 450.000 € 2009ko ekitaldiaren kontura. Lankidetza teknikoko proiektuetarako deialdiak laguntza, trebakuntza eta ikerketa ditu oinarri, eta Garapenerako Milurteko Helburuak erdiesteko beharrezkoak diren gaitasunak indartzen laguntzeko proiektuak finantzatuko ditu, GGKE, unibertsitate, heziketa eta ikerketako zentro espezializatu, sindikatu, eta enpresaburuen elkarteekin batera. 


Proiektuen helburuak honako hauek izanen dira: garapenerako hezkuntza, Garapenerako I. Plan Zuzentzaileko zeharkako ildoen arabera (txirotasuna errotik kentzea, genero berdintasuna sustatzea, ingurumenaren iraunkortasuna bermatzea, eta giza eskubideak babestea); gizakion oinarrizko beharrizanak asetzeko gaitasuna hobetzea (edateko ura, elikagaien segurtasuna, sexu eta ugalketa arloko osasuna, eta GIB/HIESaren aurkako borroka); oinarrizko heziketa, eta arriskuan dauden haur, indigena eta emakumeen eta iheslari eta lekualdatuen aldeko ekintzak. Gainera, proiektuek beste ardatz batzuk ere izan ditzakete. Honako hauek, hain justu: modu demokratikoan gobernatzea, erakundeak garatzea eta gizarte zibila indartzea, giza eskubideak eta bakearen kultura, eta laneko eta sindikatuak osatzeko eskubideak. Amaitzeko, honako helburu hauek ere izan ditzakete proiektuek: ekonomiaren eta ekoizpenaren ahalmena hobetzea (ekoizleak gaitzea, enpresa txiki eta ertainen ehundura indartzea, lurra nekazariena izatea, bidezko merkataritzari sostengua ematea, enplegurako trebakuntza, Nafarroako sektore pribatuaren eta garatzen ari diren herrialdeetako enpresa txiki eta ertainen arteko itunak, eta mikro-maileguak eta txandakako funtsak ematea). 

Nafarroako Gobernuak 19 milioi € inguru eman zituen 2007an, garapenerako lankidetzarako

Nafarroako Gobernuak, Familia, Gazteria, Kirol eta Gizarte Gaietako Departamentuaren bidez, 18,8 milioi € eman zituen 2007an, garapenerako lankidetzarako. Zehazki, eremu geografikoari dagokionez, 7,8 milioi € (%41) Hego Amerikako proiektuak finantzatzeko izan ziren. Afrikako proiektuek, berriz, 4,4 milioi € jaso zituzten (%24); Erdialdeko Amerikakoek, 4 milioi € (%21); eta Asiakoek, 506.122 € (%3). Gainerako zenbatekoa Erdialdeko Ekialdeko eta Ozeaniako proiektuak finantzatzeko izan zen, eta baita Nafarroan garapenerako hezkuntzako proiektuei sostengua emateko ere. 

Lankidetzako sektoreei dagokienez, 9,9 (%53) milioi € gizarte azpiegiturak eta zerbitzuak finantzatzeko izan ziren. Atal horren baitan daude honako hauek: hezkuntza (haur, lehen eta bigarren hezkuntza, lanbide heziketa, irakasleentzako hezkuntza, eta gazte eta helduen oinarrizko gaikuntza); osasuna (oinarrizko osasun artapena eta azpiegiturak, osasun arloko hezkuntza, gaixotasun kutsakorren kontrola, osasun langileen trebakuntza, oinarrizko elikadura, ugalketaren arloko osasuna eta familia plangintza, eta sexu bidez kutsatzen diren gaixotasunen aurkako borroka); uraren hornidura eta arazketa (edateko urez hornitzeko eta ura arazteko oinarrizko azpiegiturak, eta hondakinak tratatzea eta ezabatzea); edo gizarte zerbitzuak (enpleguaren eta etxebizitzaren arloko politika, gizarte segurantza eta gizarte zerbitzuak, eta kostu txikiko etxebizitzak). 

Gainera, 4,1 milioi € (%22) hainbat sektoretako proiektuak finantzatzeko izan ziren. Honako arlo hauei buruz ari gara: emakumea eta garapena, biosferaren babesa, landa garapena, eta nekazaritzakoa ez den garapena. Bestalde, 1,6 milioi € (%8,6) larrialdiko laguntzetarako izan ziren (elikaduraren arloko laguntzak, eta hondamendietarako eta berreraikitzeko laguntzak). Garapenerako sentikortze eta trebakuntza programei dagokienez, milioi 1 €-ko finantzaketa izan zuten (%5,7). Era berean, lehen, bigarren eta hirugarren sektoreei sostengua emateko 1,4 milioi € erabili zituzten (%8). Amaitzeko, 109.533 € (%0,6) azpiegitura ekonomikoetarako izan ziren (energia, komunikazioa, garraioa eta biltegiratzea, eta banku zerbitzuak).

ETXEBIZITZA ETA LURRALDE ANTOLAMENDUKO DEPARTAMENDUA

“Izarbeibarko Jarduera Ekonomikoen Eremua”, Udalez gaindiko Eragina duen Plan Sektoriala onartu da

Astelehena, 2008ko apirilaren 7a. Nafarroako Gobernuak “Izarbeibarko Jarduera Ekonomikoen Eremua” Udalez gaindiko Eragina duen Plan Sektoriala onartu du. Egitasmoa Lana, Merkataritza, Teknologia eta Industria Departamentuak sustatu du, Navarra de Suelo Industrial, SA (NASUINSA) elkarte publikoaren bidez.


UEPSren xedea edozein azpiegitura eta zerbitzutarako hornituta egongo den lurzoru antolatua sortzea da, Legarda, Obanos eta Uterga udalerrietan. Hartara, enpresa proiektuak bultzatu eta garatu ahal izango dira Iruñea Eskualdean eta Logroño-Iruñea ardatzean, Foru Komunitatearen jarduera ekonomikoen lurzoru publikoaren sarea osatuz. Legardako hirigunearen hegoaldean, Muruzabalen ipar-ekialdean eta Obanosen iparraldean industria lurzoruko eremu publikoa sortu nahi da “ erakargarria izango dena, batez ere, energiaren eta garraioaren erabateko premia duten eta kokatzeko eremu handiak behar dituzten jardueretarako”.

Lurraldea Antolatzeko Batzordeak (LAB), apirilaren 2an, asteazkenean, eginiko bileran, Planaren alde egin zuen eta UEPSri aurkeztutako 25 alegazio onartu zituen. Halaber, enpresa eremuaren azalera %50,4 murriztea eta Obanos udalerrian sartutako eremua %87 murriztea erabaki zen. Beraz, Izarbeibarko Jarduera Ekonomikoen Eremuaren azalera osoak 589.068 metro karratu izango ditu. Udalerrien araberako azaleren mugatzea, berriz, honako hau da: Legardan 455.737 metro karratu, osoaren %77,3; Utergan 105.807 metro karratu, osoaren %17,9; eta, Obanosen 27.524 metro karratu, osoaren %4,6. Horrela, poligonoaren eremua gehien murriztuko duen udalerria Obanos izango da, 226.002 izatetik 27.524 metro karratu izatera igaro baita; hau da, eraginpeko azalera %87 murriztu da.


Akordioak, aurkeztutako alegazioak ebatzi dituenak (guztira 1.330 aurkeztu dira 129 taldetan. Eduki desberdineko 35 alegazio bereizi dira), hainbat erabaki jasotzen ditu. Lehenik eta behin, bide antolamendua ezabatuko dela adierazten du; hain zuen ere, A-12ak NA-1110 errepidearekin bat egiten duen gunean aurreikusitako biribilgune berritik abiatzen dena eta goiko terrazatik doana bertan kokatutako industria gunera iritsi arte. Halaber, eremu beretik doazen zerbitzu azpiegitura guztiak birplanteatuko dira, ureztatze eremu babestuan eraginik ez izateko. Horrez gain, UEPSren Araudiaren 7. artikuluan ezarritako erabileren taula egokitu egingo da. Horretarako, balio anitzeko ekipamenduetarako onartutako erabileren artetik “bulegoei” eta “hirugarren sektoreari” dagozkionak kenduko dira; ur fekalak saneatzeko, industria urak arazteko eta edateko ez den ura jasotzeko eta banatzeko azpiegiturak UEPSren Hirigintza Proiektuan sartuko dira; eta, 2006ko urriaren 26ko txostenean jasotako erabakiak beteko dira; hain zuzen ere, Herri Lanen Zuzendaritza Orokorraren Proiektuen, Trenbideen eta Obra Hidraulikoen Zerbitzuak eginikoa. Halaber, bete egingo da Ura eta Ingurumeneko zuzendari nagusiaren martxoaren 14ko 592/2008 Ebazpena, Izarbeibarko Jarduera Ekonomikoen Eremuari buruzko Ingurumen Eraginaren Adierazpena jasotzen duena.  

Dagozkien txostenetan ezarritako baldintzak betetzen direla egiaztatzeko, UEPSren Hirigintza Proiektuak, behin betiko onarpena jaso aurretik, honako organo hauen aldeko txostena jaso beharko du: Ur eta Ingurumeneko Zuzendaritza Orokorra, Obra Publikoen Zuzendaritza Orokorra, Babes Zibileko Zuzendaritza Orokorra, Kultura Ondasunaren Zuzendaritza Orokorra, Iruñea Eskualdeko Mankomunitatea, Izarbeibarko Mankomunitatea, Navarra Infraestructuras Locales, SA eta Ebroko Konfederazio Hidrografikoa. UEPSren exekuzio aldiaren prozedura 2006ko martxoaren 16ko eta uztailaren 28ko Kultura Zuzendaritza Orokorreko Arkeologia eta Ondasun Higikorrak Atalaren txostenen arabera egingo da.

Udalez gaindiko Eragina duen Plan Sektoriala indarrean sartzeko testu bategina aurkeztu beharko da. Testu horrek Nafarroako Gobernuaren Akordioan hartutako erabakiak eta Etxebizitza eta Lurralde Antolamenduko Departamenduaren oniritzia jasoko ditu.
 LURRALDEAREN ANTOLAMENDU ETA ETXEBIZITZA DEPARTAMENTUA
Gobernuak Corellako saihesbidearen udalez gaindiko proiektu sektoriala onetsi du 

Astelehena, 2008ko apirilaren 7a. Nafarroako Gobernuak Corellako saihesbidearen Udalez gaindiko Proiektu Sektoriala onetsi du gaurko bilkuran. Aipatu proiektua Herri Lan, Garraio eta Komunikazio Departamentuak sustatua da.

Proiektuaren helburua Corellako saihesbidearen trazadura definitzea da. Proiektua 2002-2009 aldiko Nafarroako II. Errepideen Plan Zuzendariaren barrenean  aurreikusten da, izan ere, Eskualdeko Sarearen barreneko 81. jarduera baita. Proiektu honen bidez, Rincon de Sototik Correllara doan NA-161 errepidea eta Iruñerik Madrilera doan N-113 errepidea lotu nahi dira, Corellako hirigunetik igarotzea saihesteko xedez.

Proiektua jende aurrean jarri zen 2007ko abenduan eta hiru alegazio aurkeztu ziren, bata Corellako Udalaren izenean, bestea herriko alkatearena, eta hirugarren bat enpresa pribatu batena. Lehenak eta hirugarrenak bat egiten zuten beren planteamenduetan, beraz, modu beretsuan ebatzi ziren.
Korellako Udalaren izenean Cristina Arellano García-k aurkeztu zuen alegazio-idazkia, ondoko lau eskaera hauekin:
-Trazadura aldatzea Corellako 3 poligonoko hiru lursailetan igarotzerakoan, izan ere, hantxe aurreikusten baita Sic Lazaro S.L. enpresaren handitzea.
-Saihesbidearen trazadura aldatzea aipatu poligonoan kokatutako beste enpresa bati kalterik ez egiteko xedez.

-5. poligonoan aurreikusten den trenbide-pasaguneak eten egiten du ibilgailuen eta oinezkoen zirkulazioa La Estanca aintzirara doazen bi bidetan (Olabeko Iturrikoa eta La Estancakoa). Hortaz, trenbide-pasagunearen ordez errepidearen gaineko pasabidea jartzeko eskatzen da.
-Alhama ibaiaren gaineko zubia kokatzen den gunean moztu egiten da ibaiaren ertzetik doan bidea eta horren ondorioz, erabiltzaileak behartuta daude iztulingurua egiteko. Beraz, zubi azpian bidea mantentzeko eskatzen da.
Lurraldearen Antolamendu eta Etxebizitza Departamentuak lehendabiziko bi alegazioak onetsi ditu eta saihesbidearen trazadura aldatuko da aipatu bi enpresei egiten ahal zaizkien afekzioak gutxiagotzeko. Hirugarren alegazioa ere oesten da, hortaz, saihesbidearen gaineko pasabidea eginen da (trenbide-pasabidearen ordez) eta bideak iparraldean lotuko dira.

Azkenik, laugarren alegazioa ere onetsia izan da, hortaz, bidea mantenduko da zubiaren azpian, ur-goraldietan bidea erabilgaitza izanen dela ohartarazten bada ere. Egun horietan zubiaren inguruetan proiektatu den azpiko pasabidea erabili beharko da. Pasabidea oraingo bidearekin lotuko da saihesbideko ezpondaren ertzetik doazen bi bide berriren bitartez.
Javier Navarro Corellako alkateak alagazio baten bidez eskatua zuen bi norabideetako errei kopurua handitzeko saihesbidearen hegoaldeko biribilgunearen eta NA-6810 eta N-113 errepideek bat egiten duten gunearen arteko tartean. Halaber, NA-6910 eta N-113 arteko sarbideetan biraketa-erradioa handitzeko eskatua zuen.
Lurraldearen Antolamendu eta Etxebizitza Departamentuak erantzun dio errepide berriaren errei kopurua eguneko ibilgailu-kopuruaren arabera zehazten dela eta haren ustez kasu honetan ez dela beharrezkoa handitzea. Halere, bai errei kopurua zein biraketa-erradioak handitzea eraikuntza proiektuan ikertuko dela gaineratzen du.

Hirugarren alegazioa Sic Lazaro SL enpresak egin zuen eta bat egiten zuen Correlako Udalak egindakoarekin. Beraz, onetsia izan da.

LANDA GARAPENEKO ETA INGURUMENEKO DEPARTAMENTUA
Nafarroako Gobernuak 4,41 milioi euroko gastu konpromisoa hartu du nekazaritza eta elikadura industrietan inbertsiotarako laguntzak emateko 

Astelehena, 2008ko apirilaren 7a.  Nafarroako Gobernuak baimena eman dio Landa Garapeneko eta Ingurumeneko Departamentuari 4,41 milioi euroko gastu konpromisoa har ditzan nekararitza eta elikadura industrietan inbertsiotarako laguntzek emateko xedez. Horrela betetzen da 2007-2013 aldiko Landa Garapeneko Planaren helburuetako bat. Jakina denez, aipatu plana Nafarroako Gobernuak eta Europar Batasunak onetsia da.
2008. urteko lehen hiruhilekoan zehar 37 enpresendako dirulaguntzak konprometitu dira eta enpresa horiek denera 34,7 milioi euroko inbertsio eginen  dute. Dirulaguntza hauen helburua lehiakortasuna hobetzea da garapen eta berrikuntzarako laguntzen bidez. Azken finean, egiten diren inbertsioekin enpresaren osoko errendimendua hobetu nahi da eraldatze eta merkaturatzen prozesuetan eta nekazaritza eta elikadura sektoreari lotutako produktu eta teknologia berrien garapenean.

Nekazaritza eta elikadura industrietan inbertsioak egiteko dirulaguntzen deialdia zabalik dago eten gabe, hortaz, konprometitutako gastuak gora egiten du onuradunek beren planak zehaztu ahala. Zehatz-mehatz, Landa Garapeneko eta Ingurumeneko Departamentuak lagutza hauen 166 espediente izapidetu zituen joan zen urtean eta denera 26,1 milioko dirulaguntzak banatu ziren. Onuradunak 131 enpresa izan ziren, eta 35 entitate kooperatiben sektorekoak. 2008. urtean 28 milioi euroko dirulaguntzak aurreikusten dira nekazaritza eta elikadura enpresendako.

Foru Komunitatean nekazaritza eta elikdadura empresei ematen zaizkien dirulaguntzetan kontutan edukitzen dira hainbat alderdi, eta horien artean hauexek nabarmentzen dira: enpresa Nafarroan berria den ala ez; dirulaguntzen onuradunaren arabera: kooperatibak, nekazaritzako sozietateak edo lehentasunezko sektoreak (fruta eta barazkiak, haragia, esnea, ardoa, oliba-olioa, eta abar); Dirulaguntzak Kalitatearen Kontseilu Erregulatzaileetan sartutako produktuei zuzentzen zaizkien ala ez; enpresak internalizazio edo I+G prozesuetan dauden ala ez; enpresen ekoizpen osoa artisau-produktuak edo produkto ekologikoak diren ala ez.

Jakina denez, nekazaritza eta elikadura enpresendako laguntzak Nafarroako Landa Garapeneko Programaren barrenean kokatzen dira, eta programa horren aplikazioak, 2007-2013 aldian eginen denak, 502 milioi euroko gastu publikoa ekarriko du, horietarik 390 milioi Nafarroako Gobernuaren kargura. Gobernuaren apostua da landa garapen orekatu eta jasangarria lortzea. Gainerako gastu publikoa (112,3 milioi euro) Europar Batasunaren kargura joanen da, FEADER fondoen bidez (Europako Landa Garapeneko Nekazaritza Fondoa).

Zifra hauek alderatzen badira 2000-2006 aldiko Landa Garapeneko Planarekin, ikusiko da gastu publikoaren gorakada %47koa izandu dela, Europar Batasunaren aportazioak %38ko beherakada izan badu ere. Horrek esan nahi du Nafarroako Gobernuaren aurrekontu-esforzua %144ra arte handitu dela.

Gogoratu behar da 2007-2013 aldiko Nafarroako Landa Garapeneko Programa Europar Batasunak onetsi zuen Espainiako lehena izan zen (2007ko abenduaren 4a). Hortaz, Nafarroa izan zen Espainiako komunitate bakarra joan zen ekitaldi ekonomikoan europako fondoak jaso zituena.

LANDA GARAPENEKO ETA INGURUMENEKO DEPARTAMENTUA
Deikaztelun herrilur desafektazioa onetsi da bertan energia fotovoltaikoko parkea jartzeko 

Astelehena, 2008ko apirilaren 7a.  Nafarroako Gobernuak Deikaztelun 12.513 metro karratuko herrilurra desafektatzea onetsi du gaur hartutako erabaki baten bidez. Lurra “Ortigacil” alderdian kokatu dago eta Deikazteluko Udalarena da; eta honi baimena ematen zaio aipatu lurraren erabilera  “Beur Inbersiones, S.L.” enpresari lagatzeko hogeita hamar urteko epeaz bertan energia fotovoltaikoko parke bat jar dezan.
BERRIKUNTZA, ENPRESA ETA ENPLEGU DEPARTAMENTUA
Milioi bat eurotik gorako dirulaguntzak onetsi dira herriko jarduera ekonomikoetarako poligonoak sustatzeko 
Astelehena, 2008ko apirilaren 7a.  Nafarroako Gobernuak baimena eman dio Enpresa zuzendari nagusiari 1.146.999 euroko gastu konpromisoa har dezan herriko jarduera ekonomikoetarako poligonoak sustatzeko dirulaguntzen 2008ko deialdirako.
Gobernuaren baimena ezinbestekoa da, izan ere, gastua hainbat urtetan egin behar baita. Zehatz-mehatz, aurreikusten diren 1.146.000 euroetatik 646.999 euro 2008ko aurrekontuen kargura ordainduko dira eta gainerako 500.000 euroak 2009ko aurrekontuaren kargura. Aurtengo deialdiaren helburua urbanizazio obrak diruz laguntzea da bai jarduera ekonomikoetarako poligono berrietan bai industrialde kontsolidatuetan (azpiegitura arazoak konpontzeko), beti ere bi kasuetan ekimen pubikokoak badira.
TOKI ADMINISTRAZIO DEPARTAMENTUA
Erriberrin hondakin uren hodia eta ponpaketa  proiektuak ukitzen dituen ondasun eta eskubideak presaz desjabetuak
Astelehena, 2008ko apirilaren 7a.  “Erriberriko mendebaldeko hondakin uren hodia eta ponpaketa" izeneko proiektuak ukitzen dituen ondasun eta eskubideak okupatzea presakoa dela deklaratu du Nafarroako Gobernuak, nahitaezko desjabetzapenaren ondorioetarako.
Aipatu proiektuaren aurrekontua 773.337 eurokoa da eta honelaxe finantzatuko dira: NILSA sozietateak bildu eta kudeatzen duen saneamendu kanona (631.291 euro), Mairagako Mankomunitatea (62.203 euro) eta Erriberriko Udala (19.842 euro). Ponpaketa estazioa eta araztegia NILSAk eraiki eta kudeatuko ditu baina jabetza mankomunitatearena izanen da.
TOKI ADMINISTRAZIO DEPARTAMENTUA
Gobernuak Oritsoaingo udalerriko presidente-kudeatzailea izendatu du
Astelehena, 2008ko apirilaren 7a.  Nafarroako Gobernuak María Victoria Álvarez Labiano izendatu du Orisoaingo Udalerriko presidente-kudeatzaile.

Udalerri hau kontzeju ireki gisa kudeatzen da,  Nafarroako Toki Administrazioaren uztailaren 2ko 6/1990 Foru Legeak ezartzen duenarekin bat eginik.

Hauteskunde Araubide Orokorraren Lege Organikoaren arabera, Nafarroako Gobernuak presidente kudeatzailea izendatu behar zuen, izan ere, Orisoaingo Udalerriaren zirkunskripzioan ez zen hautagai-zerrendarik izan azkeneko udal hauteskundeetan. Beraz, gaurko erabakiaren bidez aipatu izendapena egiten da.
TOKI ADMINISTRAZIO DEPARTAMENTUA
Agoizko 2. Jabetza Erregistroko erregistratzailearen izendapena onetsi da
Astelehena, 2008ko apirilaren 7a.  Nafarroako Gobernuak Iñigo Mateo Villa izendatu du Agoizko 2. Jabetza Erregistroko erregistratzaile.

Erregistroen eta Notariotzaren Zuzendaritza Nagusiak ebazpen baten bidez karguen horniketa jakinarazi zuen pasa den urtarrilaren 28an Estatuko hainbat Erregistrotarako (Jabetzakoak, Merkataritzakoak eta Ogasun Higiezinekoak). Horien artean Agoizko 2. Jabetza Erregistroa zegoen, beraz, orain izendapena Nafarroako Gobernuari dagokio, Foruen Hobekuntzaren Legearen 52.1 artikuluak dioen arabera. 

